
Alþingi felur ríkisstjórninni að láta fara fram athugun á gistihúsaþörf lands-
manna og undirbúa fyrir næsta reglulegt Alþingi tillögur, er miði að því að greiða
fyrir stofnun gistihúsa og tryggja rekstur þeirra.

Greinargerð.

Samgöngur á sjó og landi eru orðnar hagstæðari en þær hafa nokkru sinni áður
verið. Fólk ferðast þar af leiðandi oft í smáum og stórum hópum víðs vegar um
landið. Jafnbetri afkoma alls þorra þjóðarinnar veldur og nokkru um, að ferðalög
eru tíðkuð meir um landið en áður var.

Þegar slíkir hópar eru á ferli, þarfnast þeir gistingar þar, sem þeir eru staddir
að kvöldi. Eru það þá venjulega bæir og kauptún, sem leitað er til með svefnstaði
og næringu. Eins og nú er háttað, eru í mörgum tilfellum engir gististaðir á þess-
um stöðum, enda ofviða einstaklingum - fyrir lítinn rekstur - að leggja í kostnað
við byggingu slíkra gististaða á eigin ábyrgð. Það verður því í mörgum tilfellum
að níðast á íslenzkri gestrisni á þessum stöðum og hlýtur oft að valda óþægindum
á heimilum, þar sem fólksekla er við heimilisstörf.

Þetta nægir til að sýna, að full þörf er þess, að athugaðir sé möguleikar til
að ráða hér bót á. Er þess vænzt, að ríkisstjórnin rannsaki, á hvern hátt bezt verði
fyrir því séð, og leggi fram tillögur í málinu fyrir næsta Alþingi.


